
Buludların dinamik federallaşması üçün qeyri-səlis risk qiymətləndirilməsi əsasında metod verilmiş və 

onun həlli üçün Analitik iyerarxiyalar prosesi (analytic hierarchy process, AHP) metodu əsasında yanaşma 

təklif edilmişdir. Bu yanaşma mövcud yanaşmalardan fərqli olaraq buludların federallaşmasını 

identifikasiyaların federallaşmasına zərurət qoymadan, risk qiymətləndirilməsi əsasında həyata keçirir. 

Buludların dinamik federallaşması üçün intellektual agentlər əsasında yeni qeyri-səlis kollaborativ 

İntRep adlı hibrid reputasiya modeli təklif edilmişdir. Paylanmış mühit üçün yaradılmış reputasiya 

sistemlərinin başlıca problemi subyekt haqqında toplanmış inam qiymətlərinin aqreqasiyasıdır. Burada 

aqreqasiyanın mərkəzləşdirilmiş saxlanc və idarəetmə qurğuları olmadan həyata keçirilməsinə nail olmağa 

çalışırlar. Mövcud tədqiqatlar bu problemi hədəfə alsa da, onların təklif etdiyi sistemlərin bəzi 

çatışmazlıqları vardır. Onlar ya yalnız bir neçə qovşağın reytinqlərini aqreqasiya edir, bu isə subyektin 

reputasiyası haqqında geniş təsəvvür yaratmır, ya da ki, bütün qovşaqların rəylərini aqreqasiya edir lakin 

qovşaqların hamısına reputasiya rəyi toplamaq məqsədi ilə göndərdiyi sorğularla şəbəkəni sistem mesajları 

ilə doldurur. Bu tədqiqatın əsas yeniliyi ondan ibarətdir ki, əvvəlki metodlarla müqayisədə burada qeyri-

səlis rəylərin aqreqasiyası üçün sürətli optimallaşdırma üsulu təklif edilir. Bundan əlavə fazifikasiya 

vasitəsilə provayder haqqında toplanmış informasiyanın hamısının qiymətləndirmə prosesində istifadəsi 

təmin edilir. Bu isə reputasiya modellərinə qoyulan tələblərin bir qismini demək olar ki, tam ödəyir. Burada 

multiagentlərin istifadəsi reputasiya sisteminin dinamik olmasına daha böyük şərait yaradır. Belə ki, onlar 

sistemdə subyekt haqqında reputasiya məlumatları toplayaraq özləri qərarlar qəbul edə bilir. 

Bulud provayderinin inam dərəcəsinin qiymətləndirilməsi sistemi üçün yeni arxitektur yanaşma təklif 

edilmişdir. Yanaşmaya əsasən bulud provayderinin inam dərəcəsi provayderin risk qiyməti və reputasiya 

qiymətlərini aqreqasiya etməklə hesablanır. Mövcud metodlarda provayderin inam dərəcəsini iki eynitipli 

(trustworthiness, assurance) faktorların aqreqasiyası əsasında müəyyən etməyə çalışırlar. Bu isə 

provayderin nə dərəcədə təhlükəsiz olduğunu müəyyən etmək prosesini çətinləşdirir. Digər tərəfdən iki 

dəyişənin eyni qiymətlər aldığı vəziyyətlərdə model öz dəqiqliyini itirir. 

